
SEGUITO DA CAMPAGNATA





Me ne son andæto a pê

(Comme ho dito in l’atro fêuggio)

Raccontâ chi no ve vêuggio

I mjôin de puntapê

Che piggiavo man per man;



Quante votte son scuggiôu

Pe-o terren tutto bagnôu,



Che all’odô do rosto un Can

O m’ha e stacche roziggiôu;



Che un-na Vacca in to passâ

A m’ha tiôu un-na cornâ,

E son cheito in t’un spinon,

Che me son tutto frixôu;



E che un Aze grande e grosso,

Ciù che mì, per attrazion,

O me voeìva vegnî adosso,

E o m’hà dæto un-na dentâ,

Che ne porto i segni ancon...



Manco vêuggio chì contâ

A gran puja che m’hò trovôu

Pe un vestïo da Pellegrin

C’un-na faccia da assascin,

Che caitæ o m’ha domandôu,

E gh’hò dæto quanto aveivo

Pe un steccon che ghe veddeivo,

Chi m’hà fæto un pö ghignon!...



Tutte cose vertadee,

Che a contâle no paan vee,

